
4. ГЛАВНИ ПРЕПОРАКИ
1. ПРИНЦИПИ НА КОНТРОЛАТА НА КВАЛИТЕТ
Според одредбите од Законот за ревизија,  Институтот на овластени ревизори на Република Македонија (ИОРРМ) е надлежен за проверка на контролата на квалитетот на овластените ревизори, друштва за ревизија и овластен ревизор – трговец поединец. 
Согласно член 7 од Статутот на Институтот, Институтот е надлежен за спроведување на проверката на контролата на квалитетот. Системот на контрола на квалитетот е многу важен за обезбедување висококвалитетни ревизорски услуги и за зголемување на веродостојноста на издадените финансиски информации. 
Целта на системот за уверување во квалитетот што го реализира ИОРРМ е: 
a) Процена на придржувањето кон професионалните стандарди и регулаторните и законските барања.
b) Унапредување на квалитетот на ревизорската работа на членовите на Институтот и како резултат на тоа зголемување на општествениот легитимитет на ревизијата.
c) Подобрување на сигурноста на македонскиот финансиски пазар
Правилникот за начинот и постапките за контрола на квалитетот на ревизорските друштва и овластените ревизори-трговци поединци (во натамошниот текст: Правилникот) ги дефинира основните принципи и постапките на проверката на контролата на квалитетот.
Институтот во 2009 година прв пат спроведе контрола на квалитетот.

Проверката за уверување во квалитетот се спроведе во согласност со Годишниот план за кнтрола на квалитетот за 2010 година усвоен од Комисијата за контрола на квалитетот. 
2. СПРОВЕДУВАЊЕ НА ПРОГРАМАТА ЗА 2010 ГОДИНА
2.1 Општо опкружување на контролата
Според извештаите за транспарентност за 2009 година, бројот на ревизорски друштва е 24, а бројот на овластени ревизори – трговци поединци 7, т.е. вкупно 31.
Со годишниот план за 2010 година се избраа 11 друштва за ревизија/овластени ревизори - трговци поединци. 

Селекцијата на друштва за ревизија и овластени ревизори - трговци поединци за проверка се направи врз основа на објективни критериуми и анализа на ризици. Прашалникот за прелиминарни податоци (ППП) и Годишен извештај на активности (ГИА) кои беа доставени од сите друштва за ревизија и овластените ревизори – трговци поединци дозволуваат пристап за избор базиран на ризици. 

Нацрт годишниот план предложен од проверувачот на контролата на квалитетот го усвои Комисијата за контрола на квалитетот. 

Во 2010 година во постапката на планирање и спроведување на годишните активности за уверување во квалитетот исто така помогна и Францускиот Институт со свој експерт. Две проверки беа направени со асистенција на консултантот.  

Годишниот план за 2010 година се спроведе во периодот септември 2010 година – јануари 2011 година. За разлика од 2009 година, во 2010 година се испланираа и спроведоа проверки со нормален опсег на работа следејќи ги принципите и барањата на Правилникот.
Паралелно со спроведување на Годишниот план, се спроведоаа две обуки за унапредување на ревизорската работа. Едната обука се одржа во септември 2010 година на тема “Алатка за конзистентна организација на ревизорското досие”. Потребата за оваа работилница произлезе од ревизорската одговорност за подготовка и одржување на ревизорска документација. Оваа работилница се организираше во рамките на Договорот за партнерство помеѓу ИОРРМ и францускиот конзорциум.  
Втората обука се одржа во декември 2010 година на тема “Практична примена на методологија на ревизија”. Обуката ја спроведе сениорскиот персонал на 3 меѓународни мрежи во Македонија, КПМГ, Дилоит и Ернст и Јанг. 
Во 2011 година, со посредство на Институтот, 13 друштва за ревизија/овластени ревизори – трговци поединци купија софтверска алатка за ревизија.

2.2. Избор на ревизори и ангажмани
Податоците од годишниот извештај на активности за вкупниот број на ревизорски ангажмани и ангажмани на ентитети од јавен интерес се искористија за рангирање на друштвата за ревизија во три групи:  


Број на ангажмани + ентитети од јавен интерес > 38 (11 друштва)


Број на ангажмани + ентитети од јавен интерес > 16 < 38 (10 друштва)


Број на ангажмани + ентитети од јавен интерес < 16 (10 друштва)

Беа избрани вкупно 11 друштва (4 од првата група, 4 од втората група и 3 од третата група).

За изборот на друштва од секоја група се зема во предвид вкупниот број на ангажмани, бројот на ревидирани ентитети од јавен интерес, потполноста на податоците во прашалниците, анализата на показатели за надоместок по час и надоместок по ангажман, информациите добиени од прашалникот за прелиминарни податоци за системот на контрола на квалитет, други индикатори за квалитет, како на пример објавени ревизорски извештаи и сл.
Во изборот на ревизорски ангажмани за проверка генерално се следеа барањата на Правилникот. Тоа значи во примерокот беа застапени ревизорски ангажмани од сите овластени ревизори на избраното друштво, минималниот број на ангажмани за избраните друштва во првата и втората група беа 3 ангажмани, со поголема застапеност на ангажмани на ентитети од јавен интерес, вклучувајќи и анагажмани со модификувано ревизорско мислење. 
3. РЕЗУЛТАТИ ОД КОНТРОЛИТЕ
3.1. Дијагноза на организацијата и системот на внатрешна контрола на ревизорските друштва
· Заложби на раководството во однос на контролата на квалитетот
· Управителот на друштвото ја има крајната одговорност за системот за контролата на квалитетот. Со исклучок на меѓународните мрежи, кај останатите друштва не постои внатрешна проверка на системот за контролата на квалитетот.
· Политиките и постапките, таму каде се формализирани во форма на Прирачник за контролата на квалитетот, се дизајнирани  согласно упатството на МФС за контрола на квалитет за мали и средни парктики. Проверката покажа дека генерално недостасува документација со која ќе докаже функционирањето на секој елемент на системот за контрола на квалитетот согласно МСКК1.
· Организација на ревизорската активност во друштвото во согласност со професионалните стандарди и барања
·  Повеќето избрани друштва, покрај ревизија обавуваат и други активности. Усогласувањето на списоците на клиенти не укажа на постоење на конфликт на интереси. Интерните постапки и организацијата на активностите на друштвото формлно се опишани само кај неколку друштва (вклучувајќи и прирачник за ревизија или друга форма во која се опишува ревизорскиот процес). Формата и содржината ги задоволува професионалните стандарди. 

· Најчесто персоналот за ревизија го сочинуваат двајца овластени ревизори. Тие работат заеднички како тим на секој ревизорски ангажман или сосема индивидуално и независно на ревизорските ангажмани. И во  двата случаи недостасува независна проверка.
· Човечки ресурси посветени на ревизорската активност
· Овластените ревизори ја посетуваат обуката организирана од страна на Институтот за континуирано професионално усовршување. Постои недостаток на документација за спроведени обуки на останитиот персонал на ревизија (интерни обуки, екстерни обуки и сл).
· Друштвата не користат формален систем на вреднување и оценка на извршувањето на персоналот.  Резултатите на друштвото и заслугите на вработените се сумираат на неформален начин. Кај едно друштво таков систем формално постои но заради системски проблеми не успеавме да обезбедиме пристап до документацијата. 
· Во друштвата, со исклучок на три друштва, не постои систем на водење евиденција на потрошено време по ревизорски ангажмани и ангажирани ревизори.

· Со исклучок на едно друштво, останатите немале практика на користење на експерти. Кај едно друштво, за време на проверката, посебно се разгледа прашањето за потпирање на ревизорот на работата на експертот на клиентот.
· Процена на ризикот за време на ревизорските активности и преземање заштитни мерки
· Ревизорскиот пристап не е пристап базиран на ризици (со исклучок на две друштва.
· Кај повеќето друштва формално не се потврдува независноста ниту пак се определуваат заштитни мерки во случај да се соочат со специфични ризици и закани по независноста.
· Податоците за клиентот најчесто доцна се прибираат и друштвата ретко идентификуваат фактори на ризик поврзани со активноста на клиентот.  
· Прирачникот за контрола на квалитет определува политики и постапки за прифаќање и продолжување на однос со клиент но тие ретко каде се спроведуваат и документираат.
· Без евиденција на потрошеното време и постоење на соодветни стапки за времето на секое лице вклучено во извршувањето на професионалните услуги, тешко може да се поткрепи основната претпоставка дека организацијата и однесувањето на ревизорот и услугите кои ги обезбедува на клиентите се добро планирани, контролирани и управувани. 
· Спроведување на ревизорски ангажман
· Многу малку друштва ја имаа опишано ревизорската методологија.

· Техничките постапки се главно суштински постапки на салда на сметки и на ниво на трансакции.
· Кај повеќето друштва  постои многу малку расположлива докумнтацијата за евиденција на извршената работа во форма на работни прегледи, контролни листи за проверка, прашалници, меморандуми за планирање и комплетирање на ревизијата.  
· Нема политики и постапки кои го специфицираат нивото и обемот на документацијата која се бара за секој ангажман. Се користи само тековно работно досие.
· Најчесто проверка на ревизорскиот ангажман е неформална и не се документира. 
3.2. Заклучоци од испитувањата на избраните ангажмани
Примена на постапките на ревизорската фирма за избраните ангажмани 

· Ревизорите се свесни за етичките барања. Кај повеќето друштва независноста и доверливоста формално не се потврдуваат. Не се документираат постапките за прифаќање и продолжување на ангажман.
· Се спроведуваат главните суштински ревизорски постапки.  Со исклучок на две друштва, оперативната ефективност на контролите не се тестира. Во мал број случаи се практикува спроведување на тестови на поминување (walk trough tests). 
· Ревизорската документација содржи основни податоци за субјектот на ревизија но е недоволна во однос на клучните елементи на стекнатото разбирање (или промените) за секој од аспектите на ентитетот и неговото опкружување и за интерните контроли, изворите на информации од кои е стекнато разбирањето и извршените постапки за проценка на ризикот.
· Кај повеќето друштва не се идентификуваат и документираат ризици на ниво на финансиси извештаи и на ниво на поединечни тврдења (деловни ризици, значајни ризици, ризици од измама, претпоставката за континуитет).
· Ретко се документира избраниот примерок за тестирање и карактеристиките кои ги идентификуваат специфичните ставки или прашањата кои се тестираат.
· Забележавме отстапувања во однос на извршената работа и ревизорската програма (таму каде истата е документирана). 
· Отстапување и во примената на некои МСР. На пример барањата за примена на концептот на материјалноста во фазата на планирање и извршување на ревизијата, за почетните салда во првичен ревизорски ангажман, писмените изјави од раководството, барање за спроведување на алтернативни ревизорски постапки,  одговорноста на ревизорот за планирање на ревизијата).
3.3. Процена на доброто спроведување на зангажманот
Соодветност помеѓу човечките ресурси и ангажманите
· Не се планира времето потребно за ревизија пред прифаќање на ангажманот и не се врши евиденција на потрошеното време по ангажман и ревизор. 
Ревизорски пристап
·  Кај повеќето друштва ревизорскиот пристап не е документиран и не е пристап базиран на идентификација и проценка на ризици. Ревизорот спроведува тестови за сите салда на сметки или за сите материјални салда на сметки. Ревизорот многу малку го документира ревизорското расудување и одлуките кои ги прави пред почетокот и за време на ревизијата. Ревизорот ретко документира и резимира корегирани и некорегирани погрешни прикажувања и отстапувања. Има отстапување во датумите, редоследот на одобрувањето на документите, одлуките и формалното одобрување на ревизорските документи (ревизорски план, прифаќање и продолжување на однос со клиент, итн.)
Квалитет во работењето 

· Друштвата го документираат дизајнот на системот на интерни контроли но има отстапување во имплементацијата на истиот. Проблемот е или адекватноста на истиот во однос на големината и активноста на друштвото или постоење на соодветна документација за да се докаже функционирањето на истиот.
· Има отстапување во примената на МСР  
· Сите ревизии на ентитети кои котираат на берза мора да имаат документирана проверка на контролата на квалитетот на ангажманот.
Документација 
· Генерално документацијата за извршената работа, резултатите и заклучоците е слаба и недоволна. Ревизорскиот доказ и ревизорската програма треба секогаш да се референцираат и меѓусебно да се референцираат. 
Ревизорски извештај
· Ревизорските извешаи генерално ја следат стандардната форма. Во два случаи беше укажано на значително отстапување од стандардната форма. Во еден случај е реагирано на потпишувањето на ревизорскиот извештај. Во два случаи е реагирано на интервенцијата на ревизорот во белешките кон финансиските извештаи на клиентот. Квалификациите, доколку е можно, треба да се квантифицираат.
4. ГЛАВНИ ПРЕПОРАКИ
Препораките се анализираа од аспект на наодите и приоритетот (непосреден, висок и среден) за нивно спроведување. Проверките за уверување во квалитет завршија пред почетокот на ревизорската сезона 2010/2011 година.

Препораките кои се однесуваат на воспоставувањето или унапредувањето на системот за контрола на квалитет (со исклучок на етичките прашања) имаат среден приоритет (во рок од 12 месеци или до почетокот на следниот годишен план за проверка на контролата на квалитетот), препораките за примена на МСР и етичките прашања имаат висок приоритет (во рок од шест месеци) и препораки со непосреден приоритет кои бараат акција веднаш, на пример, формата и содржината на ревизорски извештај, договор, понуда.
Генерално препораките се состојат од:

· Ревизорскиот извештај треба да ја следи стандардната форма. Ревизорските извештаи треба да ги следат објаснувањата на МСР 700 за елементите на ревизорскиот извештај.
· Потпишувањето на ревизорскиот извештај треба да биде во согласност со Законот за ревизија.

· Користење на стандардни форми на договори во кои јасно ќе се дефинира одговорноста на ревизорот и субјектот на ревизија и конзистентна политика за потпишување на договор, понуда и ревизорски извештај.

· Белешките како составен дел на финансиските извештаи преставуваат одговорност на раководството на субјектот исклучиво за појаснување на финансиските извештаи. Ревизорот не ги користи овие секции за објаснување на ревизорската работа.
· Белешките кон финансиските извештаи се исто така предмет на проверка од страна на ревизорот.
· Податоците во ГИА и ППП мора да бидат точни и комплетни.

· Договорите за услуги со квалификувани надворешни лица за работи на ревизија треба да содржат клаузула за доверливост.
· Акции за воспоставување, унапредување и следење на системот за контрола на квалитет. Интервенции во дизајнот и имплементацијата на истиот. 

· Следење и документирање на етичките барања.

· Барањата на глава 290 на Кодексот за етика (290.222) за прашањето на независност и надоместоците од котирани ентитети.
· Евиденција на системот на потрошено време на ниво на ангажман.

· Одговорноста на ревизорот за планирање на ревизијата (МСР 300). Ревизорот исто така треба да ја ажурира и промени севкупната ревизорска стратегија и ревизорскиот план доколку е неопходно во текот на ревизијата
· Одговорноста на ревизорот да ги идентификува и оцени ризиците од материјално погрешно прикажување во финансиските извештаи преку разбирање на ентитетот, неговото опкружување, вклучувајќи ги интерните контроли на ентитет (МСР 315)
· Одговорноста на ревизорот да го применува концептот на материјалност во планирање и извршување на ревизијата (МСР 320).
· Одговорноста на ревизорот за подготовка на ревизорска документација (МСР 230).  Ревизорската документација во работното досие треба да биде организирана на конзистентен начин за секој ревизорски ангажман, и на начин кој ќе ја покажува ревизорската работа во однос на барањата за квалитет и етичките барања, и во однос на барањата за планирање, извршување и комплетирање на ревизијата
· Без оглед на оценeтите ризици од материјално погрешно прикажување, ревизорот да дизајнира и изврши суштински постапки за секоја материјална класа на трансакции, салда на сметки или обелоденувања (МСР 330). Ревизорот треба да ја документира својата одлука и расудување кога постапува поинаку.
· Ревизорот треба да ги евидентира карактеристиките кои ги идентификуваат специфичните ставки или прашањата кои се тестираат (МСР 230). Разумноста на сите одлуки поврзани со изборот на примерокот треба да бидат документирани.
· Одговорноста на ревизорот во однос на измамата (МСР 240).
· Спроведување на ревизорските постапки (вклучувајќи и алтернативни ревизорски постапки) за секоја избрана ставка. 
· Одговорностите на ревизорот во врска со почетните салда во првичен ревизорски ангажм (МСР 510).
· Квалификациите, доколку е можно, треба да се квантифицираат. Кога квалификациите се бројни и се повторуваат неколку години, ревизорот треба да земе во предвид неповолно мислење или да се воздржи од мислење.
· На крајот од ревизијата, ревизорот треба да ги резимира значајните прашања и разлики идентификувани во текот на ревизијата и како по истите е постапено
5. ПОСЛЕДОВАТЕЛНО СЛЕДЕЊЕ НА ПРЕПОРАКИТЕ

Во однос на проверките кои беа спроведени во 2009 година се прибраа детални податоци за статусот во однос на наодите. Одговорите укажуваат на подобрувања кои друштвото ги има направено и очекува првите резултати да се видат со комплетирањето на овој ревизорски циклус. Затоа сметаме дека е потребно со проверка на еден избран ангажман да се проследат промените. 
PAGE  
9

